
Добра вядомы анекдот 
пра бабулю, якая хацела 
жыць у “той Беларусі, 
якую паказваюць 
па тэлевізары”, у 
рэальнасці атрымаў 
нечаканы працяг. 
Раптам на цяжкую 
долю пачалі наракаць 
самі стваральнікі 
прапагандысцкай 
ілюзіі пра “моцную і 
квітнеючую”.

13 чэрвеня галоўны рэ-
дактар “Рэспублікі” Анатоль 
Лемяшонак на прэсавай 
канферэнцыі, скліканай з 
урачыстай нагоды (20-год-
дзе газеты), паскардзіўся на 
складаны фінансавы стан 
дзяржаўных выданняў. Маў-
ляў, працаваць даводзіц-
ца ледзь ці не задарма, ды 
яшчэ ва ўмовах, калі “родны” 
Шклоўскі папяровы завод 
імкнецца “зняць з цябе апош-
нюю кашулю”.

Цікава тое, што Лемяшо-
нак не толькі ўзначальвае 
“Рэспубліку”, заснавальнікам 
якой, дарэчы, выступае Савет 
Міністраў, але і з’яўляецца 
старшынёй праўладнага Саю-
за журналістаў. Такім чынам, 
можна лічыць, што гаварыў ён 
не толькі ад сябе, але і ад імя 
ўсіх афіцыйных СМІ.

— Калі выданне дзяржаў-
нае, то ёсць дзяржаўная за-
мова, а за гэта трэба плаціць, 
— агучыў пазіцыю афіцыёз-
ных прапагандыстаў Лемя-

шонак.
Пры гэтым ён сцвярджае, 

што самаакупнасць у дзяржаў-
ных выданняў “высокая”, ад-
нак без датацый з бюджэту 
яны неўзабаве пачнуць гібець.

Да таго ж Лемяшонак па-
чаў бараніцца ад папрокаў 
(хаця непасрэдна на прэса-
вай канферэнцыі іх ніхто не 
агучваў), што дзяржаўная 
прэса “праспала эканамічную 
сітуацыю”.

— Мы пісалі пра гэта, прад-
казвалі гэтую сітуацыю, мы 
часам давалі альтэрнатыўныя 
меркаванні, — апраўдваўся 
кіраўнік БСЖ.

Часам даваць альтэрна-
тыўныя меркаванні — гэта 
сапраўдны “подзвіг” для 
сродкаў масавай прапаган-
ды, ролю якіх прызвычаілі-
ся адыгрываць дзяржаўныя 

газеты, тэле- і радыёканалы. 
Аднак цяжка знайсці ў іх ар-
хівах прагнозы пра тое, што 
пасля прэзідэнцкіх выбараў 
эканамічная сітуацыя ў Бела-
русі сур’ёзна пагоршыцца. 
Пра будучы крызіс пісалі вы-
ключна незалежныя СМІ, яны 
ж папярэджвалі сваю аўды-
торыю і наконт непазбежнай 
дэвальвацыі. А вось афіцый-
ная прэса частавала сваіх 
чытачоў і гледачоў казкамі 
пра непахісны рубель, моц-
ную эканоміку ды наогул пра 
светлую будучыню. Справяд-
ліва, што цяпер дзяржаўныя 
прапагандысты апынуліся ў 
палоне ўласных казак і пад-
зяляюць “часовыя цяжкасці”, 
створаныя іх гаспадарамі для 
ўсёй краіны.

Прафілактуюць… 
Гэтак, адзін з жыхароў 

Віцебска, які далучыўся да 
суполкі «Рэвалюцыя праз 
сацыяльную сетку» у «Вкон-
такте», паведаміў, што 14 
чэрвеня яму патэлефанавалі 
з дэканата і папрасілі пры-
ехаць у навучальную ўста-
нову. Там маладога чалавека 
чакалі «супрацоўнікі, якія 
паспрабавалі завесці з ім 
канструктыўны дыялог».

Увечары 14 чэрвеня на 
допыт у КДБ быў выкліканы і 
жыхар Гродна Сяргей. У поз-
ве мэтай візіту ад рукі было 
пазначана — «правядзенне 
апытання». 

Супрацоўнік КДБ пытаўся 
аб тым, што малады чалавек 
будзе рабіць 15 чэрвеня. 
Паказваў фотаздымкі люд-
зей, якія, верагодна, былі на 
галоўнай плошчы горада 8 
чэрвеня. 

14 чэрвеня да Насты Ва-
лавіковай з Магілёва пры-
ходзіла супрацоўніца пра-
куратуры (жанчына была ў 
сіняй форме, але дзяўчына 
разгубілася і не паглядзела 
на яе дакументы).

«Мне сказалі, што я зна-
ходжуся ў нейкім спісе. 
Пыталася пра бацькоў. Па-
пярэдзіла, што ў мяне мо-
гуць быць праблемы, а мая 
дзейнасць можа пашкодзіць 
будучаму паступленню». 
Дзяўчыну папярэдзілі, што 
тых, хто збярэцца ўвеча-
ры 15 чэрвеня на галоўнай 
плошчы Магілёва, будуць 
фатаграфаваць. І калі сярод 
іх будзе заўважана Наста, 
«то будзе кепска».

“Народныя гулянні”, да 
якіх заклікаюць праз сац-
сеткі, 15 чэрвеня прайшлі ў 
трох дзясятках населеных 
пунктаў Беларусі.

Кастусь МатуШЫЧ, 
nn.by

 сІМПтОМ

КуДы  
нас

ЗавяДЗе
сТаР. 7 

Заканчэнне  на  стар. 3

БЕЛаРусКаЯ ГаЗЕта

у  Палоне  
ўласных  каЗак

www.svabodaby.net

 Чытачы, гледачы і слухачы ў нас ужо даўно разабраліся  
ў тым, хто іх успрымае за маленькіх дзяцей, якім трэба  
пастаянна  чытаць  казкі

каб аформіць падпіску “тут і цяпер”, трэба адправіць смс са сваім адрасам 
на нумар 8 10 370 672 829 35 

15 чэрвеня з моладдзю 
масава праводзіліся 
«гутаркі»

ЛЕанІд ЗЛОтнІКаў, эКанаМІст: 

“ГэТа Бачнасць меР Па сТаБіліЗацыі”.
— Справа ў тым, што экспарт абмяжоўваецца для фізічных 

асоб, якія не плацяць падаткі. А што тычыцца юрыдычных асоб, 
якія экспартуюць смятану ў Расію і іншыя краіны, дык гэта віта-
ецца. Экспарт зараз стаў вельмі выгадны (па прычыне дэваль-
вацыі), і цяпер больш беларускіх тавараў будзе прадавацца за 
мяжой. Улада намагаецца зрабіць так, каб гэта было легальна, 
каб нешта трапляла ў казну, каб гэта не аднімала хлеб у вытвор-
цаў. Напрыклад, у нас ёсць вядомае прадпрыемства, якое зараз 
вымушана прадаваць свае тавары ў Беларусі па больш нізкіх цэ-
нах, чым за мяжой, і таму нясе страты. Ягоныя ж тавары на базе 
скупляюць работнікі базы і там прадаюць па больш нізкіх цэнах, 
чым прадае само прадпрыемства — такім чынам яны перабіва-
юць рынак збыту гэтага прадпрыемства. Такія прадпрыемствы 
пісалі лісты ва ўрад, маўляў, абараніце нас ад гэтага…

Гэта проста работа для бюракратыі, бачнасць нейкіх мер па 
стабілізацыі. На самай справе вывозіцца будзе па-буйному і са-
мімі прадпрыемствамі. 

аЛЯКсандР МаКаЕў,  
ПРадПРЫМаЛьнІК І ГРаМадсКІ дЗЕЯЧ: 

“ГэТа ПаПулісцКая ПасТанова”.
— Адміністратыўна-камандная эканоміка можа напалохаць 

сваімі пастановамі падчас крызісу чыноўнікаў, прадпрымальні-
каў, але гэта ўсё часова. Далей будзе яшчэ горш. Такія пастано-
вы садзейнічаюць развіццю карупцыі, падпольнага бізнесу, па-
велічэнню ценявога сектара. Яны толькі пагаршаюць сітуацыю, 
заганяюць яе ў тупік. Ніякі рынак гэта не абароніць. 

ІЛЛЯ даБРатвОР, ПРадПРЫМаЛьнІК: 

“вяРТаемся Ў 90-я ГаДы”.
— Да таго часу, пакуль адкрыта мяжа з Расіяй, будуць вы-

возіць праз яе. Гэта безумоўна. У згаданай пастанове мяне 
здзівіла наступнае: чаму забаранілі вывозіць халадзільнікі, 
тэлевізары, а не ежу? Людзі ж за мяжой прадаюць іх за валюту 
і прывозяць яе ў краіну, а ежу вывезуць у любым выпадку. Па-
куль мы ў Мытным саюзе, няма сэнсу ўводзіць такія пастановы 
—спачатку трэба вырашыць праблему з курсамі. Пакуль будзе 

існаваць чорны курс, безумоўна, будуць вывозіць, бо ўсё будзе 
нашмат таннейшым, чым у суседзяў. Калі ў нас будзе адзіны курс 
і на яго будуць завязаны кошты, тады вывозіць будзе менш сэн-
су, бо знікне такая дзікая розніца ў рэальных цэнах. Прыгадайце 
90-я, калі вывозілі смятану ў Маскву. Вяртаецца тое ж самае — 
мноства курсаў, “малочныя” цягнікі на Расію... Усё вяртаецца.

аКсана, ГандЛЯРКа З РЫнКу “ЖданОвІЧЫ”: 

“Хачу Ў ТэлевіЗаР…”.
— Людзям перакрылі шлях да нейкага дадатковага заробку, 

і ўсё. Раней адсутнасць гэтай пастановы ніяк не ўплывала на 
эканоміку, а зараз яна рэзка ўсё выратуе? Глупства! Каля мяжы 
людзі самі сабе крыху дапамагалі жыць, не прасілі ў дзяржавы, 
а іх узялі і “апусцілі” ў чарговы раз. А той, хто захоча вывезці, 
усё роўна вывезе, як мне падаецца. Хоць і не такімі партыямі 
і не ў такіх колькасцях, як памежныя чаўнакі. І не з прылаўка 
будуць купляць.

Як заўсёды, знайшлі стрэлачнікаў і пакаралі, але прыгожа 
абараняюць рынак. І па тэлевізары ёсць, што паказаць. Там так 
здорава жыць, што хачу ў тэлевізар…

вОЛьГа аКуЛІна, МЕнЕдЖаР: 

“эКаноміКа ЗнаХоДЗіцца  
Ў наДЗвычайнай сіТуацыі”.

— Спажывецкі рынак у сэнсе наяўнасці тавараў па фіксава-
ных цэнах такім чынам абараніць можна. А калі мы гаворым пра 
рынак і нармальную сітуацыю на ім, то ўмяшаннем дзяржавы ў 
любое функцыянаванне рынку яго абараніць нельга. Абмежа-
ванні на вываз дзесьці цалкам магчымыя, але гэта азначае, што 
эканоміка ўжо працуе ў асаблівых умовах — ва ўмовах вайны, 
стыхійнага бедства ці яшчэ чаго (хлеб па картках, штаны па та-
лонах і г.д.). Сам факт існавання пераліку таго, што можна вы-
возіць, а што нельга, сведчыць аб тым, што эканоміка перайшла 
ў ручное кіраванне і мае месца нейкае стыхійнае бедства. 20 год 
хадзілі па вагонах і забаранялі вывозіць боты і крупы…

Працяг тэмы на стар. 7

Для забеспячэння эканамічнай стабільнасці дзяржавы і 
рэалізацыі канстытуцыйнага права грамадзян на дастойны 
ўзровень жыцця Савет Міністраў Беларусі прыняў некаторыя 
меры па абароне спажывецкага рынку. Аб гэтым гаворыцца ў 
пастанове нумар 755 ад 11 чэрвеня 2011 года, як паведамілі 
БелТА ў прэс-службе беларускага ўрада.

Як адзначылі ў прэс-службе, вываз фізічнымі асобамі з Бе-
ларусі за межы Мытнага саюза тавараў звыш устаноўленых 
норм дапускаецца пры ўмове выплаты спецыяльнага збору ў 
памеры двухразовай сярэдняй цаны пэўных тавараў. Таксама 
ўстаноўлена абмежаванне на продаж аўтамабільнага паліва 
на аўтазаправачных станцыях у аб'ёме не больш як 200 л на 
адзін грузавы транспартны сродак. Пастановай забараняецца 
рэалізацыя тавараў фізічным асобам са складоў, баз, падсоб-
ных памяшканняў арганізацый.

Спецыяльны збор выплачваецца пры вывазе свініны і мяса 
птушкі, цукру, мукі, сычужных сыроў (норма вывазу — 2 кг), 
масла (1 кг), тытунёвых вырабаў беларускай вытворчасці (2 
пачкі), мясных і малочных кансерваў (5 бляшанак).

 аФІЦЫЙна

ці абаронім Пастановамі 
свой сПажывецкі рынак?

Беларускае масла, можа, і застанецца пры беларусах.  
Але  ад  гэтага  наўрад  ці  стане  лягчэй

Да таго ж нават у гэты мо-
мант ад усіх “рэспублік” разам 
узятых немагчыма дачакацца 
аб’ектыўнага паўнавартасна-
га аналізу бягучай сітуацыі і 
перспектыў. ДзяржСМІ проста 
няздольныя да гэтага па сваёй 
прыродзе. Іх шмат гадоў заточ-
валі пад іншыя справы, таму 
замест аналітычных артыку-
лаў, на недахоп якіх наракае 
нават Лемяшонак, з’яўляюцца 
новыя пасквілі пра дэмакра-
тычную супольнасць.

За прыкладамі далёка хад-

зіць не трэба. У той жа дзень, 
калі старшыня БСЖ жаліўся на 
цяжкі лёс, на сайце ўрадавага 
агенцтва БелТА з’явілася публі-
кацыя “НАТО раздаёт награды 
от имени белорусского наро-
да”. Няма сэнсу пераказваць 
змест гэтай агіткі — так, чарго-
вы рытуальны наезд на “злых” 
апазіцыянераў, якія імкнуцца 
зрабіць так, каб бабуля, што 
гандлюе агуркамі на Камароў-
цы, адчула сябе “яшчэ горш”. 
У гэтым месцы аўтар прагава-

рыўся: “яшчэ горш” сведчыць 
пра тое, што жыццё пенсіянеркі 
дрэннае і без “наймітаў Захаду”. 
Чаму ж так, калі пра гэтую бабу-
лю цяперашняя ўлада беспера-
пынна клапоціцца ўжо амаль 17 
год? Натуральна, гэтае пытанне 
ў артыкуле не ўздымаецца.

Яшчэ адзін прапагандыст 
Вадзім Гігін у сваім блогу пра-
цытаваў выступ сакратара 
парткама Леановіча са зна-
камітай камедыі Кандрата 
Крапівы: «Пусть же знают все 

свиньи — мамонтовые и не-
мамонтовые: если какая из 
них попробует пакостить в 
нашей советской науке, будем 
бить прямо по пятачку» — і 
заклікаў адпаведным чынам 
паводзіць сябе з сучаснымі 
“ворагамі народа”. Вельмі ры-
зыкоўная прапанова, бо цал-
кам верагодна, што ў выніку 
можа пацярпець пыса самога 
Гігіна, атрымаўшы “ганарар” 
ад “удзячных” чытачоў.

ваЛЯнЦІн сЫЧ

у  Палоне ўласных  каЗак
Заканчэнне. 
Пачатак  на  стар. 1

суд  Прыемна 
ЗдЗівіў

“У нашых умовах гэтае рашэнне суддзі выклі-
кае нават некаторае здзіўленне. Хаця маюць мес-
ца ўсе факты аб незаконнасці майго адлічэння, у 
сучаснай беларускай сітуацыі такое рашэнне вы-
клікае здзіўленне”, — адзначыў Крот.

Нагадаем, што Крот даведаўся аб сваім адлі-
чэнні 17 лютага, калі прыйшоў паўторна здаваць 
залік, які ён прапусціў з-за хваробы. Высветліла-
ся, што загад аб звальненні па прычыне “акадэ-
мічнай непаспяховасці” падпісаны 16 лютага.

Крот патлумачыў у дэканаце, што ў яго ёсць 
даведка аб хваробе. Акрамя таго, для студэнтаў, 
якія па нейкіх прычынах не змаглі здаць залік ці 
экзамен у час сесіі, павінны быць распрацаваны 
індывідуальныя графікі ліквідацыі акадэмічнай 
запазычанасці. Такі графік яму быў распрацаваны, 
аднак азнаёмілі юнака з ім толькі пасля адлічэння, 
18 лютага.

Усе спробы аднавіцца праз кіраўніцтва БНТУ 
да поспеху не прывялі, і малады чалавек быў вы-
мушаны звярнуцца ў суд.

Алесь Крот з’яўляецца актывістам прафсаюз-
най групы “Студэнцкая рада”. Група дзейнічае 
з 2008 года і афіцыйна зарэгістравана як малад-
зёжная прафсаюзная група ў рамках Прафсаюза 
работнікаў радыёэлектроннай прамысловасці.

Падчас прэзідэнцкіх выбараў 2010 года рада 
праводзіла кампанію “Студэнт! Абарані свой го-
лас!”, мэтай якой было супрацьстаяць прымусу 
студэнтаў да датэрміновага галасавання. Пасля 
выбараў актывісты кампаніі збіралі інфармацыю 
аб націску на студэнтаў і займаліся арганізацыяй 
міжнароднай падтрымкі тых, каму пагражала ад-
лічэнне па палітычных матывах.

31 студзеня дома ў Алеся Крата і яшчэ двух 
актывістаў арганізацыі прайшлі вобыскі ў рамках 
крымінальнай справы аб масавых беспарадках у 
Мінску 19 снежня. 

сітуацыя, калі падчас 
акцыі «стоп-бензін» 
людзі рвалі беларускія 
рублі і кідалі іх, як 
смецце, на асфальт, 
прымусіла задумацца 
пра вартасць 
нацыянальнай валюты.

Што гэта за грошы, якія вы-
кідваюць, не задумваючыся?

«Наша Ніва» параўноўвае 
вартасць беларускіх рублёў 
і іншых валют, якія выкарыс-
тоўваюцца ў нашым рэгіёне.

Выраз «самыя танныя грошы», вы-
несены ў загаловак, не зусім карэк-
тны. Вядома ж, грошы — гэта эквіва-
лент чагосьці, і ад таго, што на кожнай 
беларускай банкноце выкрэсліць 
адзін нуль, сітуацыя кардынальна не 
зменіцца.

Тым не менш для параўнання ўзя-
ты найбольшыя купюры кожнай на-
цыянальнай валюты з краін — сусе-
дак Беларусі (Польшчы, Літвы, Латвіі, 
Расіі, Украіны), а таксама еўра і дола-
ры. Як бачна з табліцы, большасць 
дзяржаў абмяжоўваюцца пяцісоцен-
нымі купюрамі.

Найбольшая вартасць у латвійскіх 
грошай: там сярэдні заробак нават 
крыху меншы за найбольшую купюру.

Далей ідуць еўра і, з вялікім адста-
ваннем, расійскія рублі.

Цікавая сітуацыя з доларам. Апроч 
звыклай банкноты $100 таксама існу-
юць дзеючыя банкноты наміналам 
у $500, $1000, $5000 і нават $10 000. 
Іх свабодны абарот быў спынены ў 

сярэдзіне мінулага стагоддзя, але 
пры жаданні імі можна расплаціцца і 
сёння.

Такое моцнае адставанне беларус-
кага рубля (у 50 разоў ад Латвіі і нават 
у тры разы ад Украіны) — нагода за-
думацца аб увядзенні ў абарот новай 
банкноты, напрыклад, вартасцю 500 
тысяч рублёў. Гэта б спрасціла нека-
торыя разлікі, якія зараз застаюцца 
нязручнымі. Што казаць, калі сярэдні 
заробак у краіне выдаецца як мінімум 
15 паперкамі, а кошт квадратнага мет-
ра жылля ў Мінску — мінімум 40–50 
паперак.

Па каментар «Наша Ніва» звярну-
лася да кіраўніка ўпраўлення інфар-
мацыі Нацбанка Анатоля Драздова.

«У бліжэйшы час ствараць новыя 
банкноты Нацбанк не збіраецца. 

Калі такая інфармацыя з’явіцца, 
мы паведамім пра яе загадзя», — па-
ведаміў кіраўнік упраўлення Анатоль 
Драздоў.

ЯГОР МаРЦІнОвІЧ, nn.by

суд савецкага раёна мінска пастанавіў ад-
навіць алеся Крата на 2 курсе Беларускага 
нацыянальнага тэхнічнага ўніверсітэта. 
Такое рашэнне было прынята 16 чэрвеня, 
паведаміў Крот БелаПан.

самыя  танныя 
ГроШы  ў  рэГіёне…

аналітыкі прагназуюць 
сур’ёзны ўсплёск эмігра-
цыі нашых суайчыннікаў 
(асабліва ў Зша) у сувязі 
з цяперашнімі крызісны-
мі з’явамі ў эканоміцы і, 
як вынік, у сацыяльным 
жыцці.
яКое амПлуа  
ПаПуляРнае

Былы музыка, эколаг, вы-
кладчык у Беларусі, сёння ён 
звычайны эмігрант у ЗША. Ма-
лады беларус Сяргей Вуда за-
раз здымаецца ў тамтэйшым 
кіно ў ролі эмігранта. І гэтую 
ролю падчас крызісу абірае 
для сябе ўсё больш беларусаў.

Сяргей Вуда выязджаў з Бе-
ларусі як турыст, а ў Амерыку 
прыехаў палітычным уцека-
чом. Бландзіна з блакітнымі 
вачамі ў Амерыцы прымаюць 
за шведа ці нарвежца, і ніяк 
за беларуса. На сыходзе дзя-
сяты месяц яго амерыканс-
кага жыцця. Хлопец атрымаў 
легальны статус, жыве ў Нью-
Ёрку і часам здымаецца ў аме-
рыканскіх фільмах са сціплым 
бюджэтам. Яго першая і дру-
гая ролі — ролі эмігрантаў: у 
першы раз ён быў рускім у се-
рыяле пра студэнтаў — замаў-
ляў штосьці ў бары, другім ра-
зам Сяргей стаў “бандытам”.

— Гэта ўжо новы фільм, — 
расказвае ён. — Я выконваю 
ролю хлопца з рускай мафіі: 
спецыяльна не галіўся, з тату, 
у майцы-“алкагалічцы” (тут 
яна называецца wife-beater, 
ад фразы “той, хто б’е жонку”).

У сваім “беларускім” жыцці 

Сяргей прымераў ролю і ста-
ноўчага, і адмоўнага герояў. У 
жніўні 2009-га ён апублікаваў 
асабісты дзённік з прызнан-
нем аб тым, што на працягу 
чатырох гадоў быў заверба-
ваным агентам спецслужбаў 
і сачыў за апазіцыяй у Гомелі. 
Разам з тым ён быў арганізата-
рам дабрачыннага канцэрта 
па зборы сродкаў для хлоп-
чыка Антона Дабрасельскага, 
якому тэрмінова патрабавала-
ся перасадка сэрца ў адной з 
краін Еўрасаюза. Зладзіў рока-
вы гурт, выкладаў англійскую 
мову ў школе, працаваў у офі-
се сотавай кампаніі, гандляваў 
музычнымі дыскамі, канешне, 
быў грамадскім актывістам, 
займаўся экалогіяй, а потым 

з’ехаў у ЗША.
Кожны другі беларус не вы-

ключае магчымасць эміграцыі
Апошнія прэзідэнцкія вы-

бары значна паўплывалі на 
эмігранцкія настроі белару-
саў. Джазмэн Сяргей Курэк у 
студзені гэтага года па вяр-
танні з Масквы дзяліўся ўра-
жаннямі: “У цягніках невядома 
што адбываецца, такое адчу-
ванне, што ўсе ламануліся з 
Беларусі”.

Сапраўды, зараз магчы-
масць эміграцыі абмяркоўвае 
амаль кожны другі беларус. 
Пра гэта сведчаць і даныя 
нацыянальнага апытання 
НІСЭПД, якое было правед-
зена ў сакавіку, у самым па-
чатку крызісу: “Калі ў чэрвені 
2006 не хацелі куды-небудзь 
выязджаць 57,6%, то зараз 
катэгарычна адмаўляюцца 
з’язджаць толькі 50,6%. Больш 
за ўсё беларусы хацелі б пе-
раехаць у Германію і ЗША — 
26,3% (у 2006 годзе такіх было 
18,6%). У вялікай ступені гэта 
датычыць моладзі. На пытан-
не “Ці могуць маладыя людзі 
сёння зрабіць паспяховую 
кар’еру ў Беларусі?” 44,9% 
адказалі, што для гэтага лепш 

паехаць у іншую краіну (у 2006 
годзе такіх было 30,1%)”.

“ад пачатку кіравання 
лукашэнкі з Беларусі, па 
маім меркаванні, з’ехалі 
каля мільёна беларусаў. 

і падчас крызісу гэтая 
лічба будзе расці”.

Больш за 2 тысячы бе-
ларусаў  http://news.tut.by/
society/227207.html паспелі 
з’ехаць за мяжу на сталае мес-
ца жыхарства за 4 месяцы бя-
гучага года. Гэтую афіцыйную 
лічбу каментуе экс-міністр 
працы Аляксандр Сасноў.

— Гэтыя даныя не выклі-
каюць даверу, — кажа ён. — 
Мы бачым тое, што адсачылі 
памежнікі, а ў Расію можна 
з’ехаць і не патрапіць на ад-
паведны ўлік. У беларусаў усё 
больш жадання збегчы з гэта-
га “раю”. Эканамічныя прычы-
ны — заробкі, даходы — вось 
што выпіхвае людзей з краіны. 
Штогод з Беларусі назаўсёды 
выязджаюць 8—10 тысяч ча-
лавек — гэта лічба афіцыйнай 
статыстыкі. Неафіцыйную эміг-
рацыю дакладна не ацэніш. Ад 
пачатку кіравання Лукашэнкі з 
Беларусі, па маім меркаванні, 
з’ехалі каля мільёна белару-
саў. І падчас крызісу гэтая ліч-
ба будзе расці.

саПРаЎДныХ  
ПаліТычныХ мала

Сярод амерыканскіх знаём-
цаў Сяргея Вуды сапраўдных 
палітычных уцекачаў амаль 
няма.

— У асноўным гэта бела-
русы, якія шукаюць матэры-
яльных “перспектыў”, якіх тут 
бракуе, — гаворыць ён. — Хто 
з вышэйшай адукацыяй — пе-
дагог, музыка, менеджар — га-
товы выконваць, напрыклад, у 
Амерыцы, самую брудную ра-
боту: быць грузчыкам, афіцы-
янтам, мыць падлогу. Чалавек 
за дзень зарабляе 100 баксаў 
“на чай”, і ў яго “зносіць дах”. 
Людзі нармальна зарабляю-

Чаму “Гнілы” Захад усё  
больШ вабіць беларусаў

Сёння, сапраўды, дамінуюць эканамічныя прычыны 
эміграцыі, мяркуе дырэктар Цэнтра еўрапейскай транс-
фармацыі Андрэй Ягораў.

— Адны эмігруюць з-за таго, што не захоўваюцца іх грамад-
зянскія правы, з прычыны палітычнага ціску, — кажа паліто-
лаг. — Другія эмігруюць па кар’ерных меркаваннях і проста 
ў пошуках лепшага жыцця. У сітуацыі крызісу, параўнальна 
з папярэднім перыядам, большы ўплыў маюць эканамічныя 
прычыны эміграцыі. Гэта звычайная для людзей патрэба ў са-
марэалізацыі: яны шукаюць, дзе дасягнуць чагосьці большага 
— больш паспяховую працу, заробак, статус.

 КаМЕнтаР у тэМу

Новае, ці лепшае жыццё ў многіх цяпер асацыіруецца  
з Захадам

У Бялыніцкім раёне Ма-
гілёўскай вобласці такіх 
прыёмных сем’яў 31, і яшчэ 14 
— апякунскіх. Увогуле ў іх вы-
хоўваюцца 69 дзяцей. Усім сён-
ня, як кажуць, нялёгка, але гэ-
тыя сем’і, бадай, як ніхто іншы 
адчуваюць на сабе пагаршэн-
не жыцця. Яны не скардзяцца, 
бо адпачатку настроены на 
аптымізм, шчырасць і самаад-
дачу. Мы самі пацікавіліся, як 
ім сёння жывецца...

Вось якім атрымаўся апо-
вед Галіны Літвінавай, прыём-
най маці з аграгарадка Вішоў 
Бялыніцкага раёна:

— Пасля апошняга павы-
шэння цэн я знаходжуся ў 
шокавым стане. Тыя 406 тысяч 
рублёў, якія дзяржава штоме-
сячна выдзяляе на выхаванне 
нашай прыёмнай дзяўчынкі, 
ператварыліся проста ў нішто. 
Зараз іх не хапае нават на пра-
дукты харчавання, бо дзіця 

расце, яму патрэбны мяса, 
рыба, садавіна і агародніна. 
Мы і раней усё патрэбнае на-
бывалі за кошт уласных зароб-
каў і пенсіі, але праблема ў 
тым, што зараз і гэтых грошай 
для нашай сям’і не хапае. Да 
таго ж да нас пастаянна пры-
язджае хлопчык, які раней 
выхоўваўся ў нашай сям’і, — 
зараз ён вучыцца ў Магілёве 
ў каледжы. Мы адносімся да 
яго, як да роднага, дапама-
гаем, чым можам. Муж зараз 
хварэе, яму патрэбны лекі, а 
вы самі ведаеце, якія зараз 
кошты на лякарствы. Мы люд-
зі пажылыя, але агарод зася-
ваць вымушаны, бо без сваёй 
гаспадаркі ніяк не выжыць. А 
для таго каб набыць насенне і 
ўгнаенне, прыйшлося прасіць 
дапамогі ў добрых людзей. 
Усё гэта абышлося нам у 500 
тысяч рублёў, яшчэ 300 тысяч 
аддалі за 3 тоны торфабрыке-

ту. А для нармальнай зімоўкі 
трэба прывезці яшчэ столькі 
ж... Ды і дом наш патрабуе 
рамонту: у пакоі, дзе жыве 
дзяўчынка, згнілі вокны; трэ-
ба ўсталёўваць санвузел, бо 
ўсе выгоды ў нас на вуліцы. 
Дапамогі ж з боку выканкама і 
раённых сацыяльных службаў 
ніякай — прыехалі, пагляд-
зелі, сказалі, што грошай у іх 
таксама няма, і паехалі...

у Бялыніцкім раёне 
магілёўскай вобласці  
прыёмных сем’яў 31, і 

яшчэ 14 — апякунскіх. 
увогуле ў іх выхоўваюцца 

69 дзяцей

Выжывем!
Галіна Літвінава працягвае 

з горыччу:
— На ўсе нашы скаргі і 

просьбы аб дапамозе раён-
ныя службы ніколі не звярталі 
асаблівай увагі, таму і зараз я 
не разлічваю на іх спачуван-
не. Буду спрабаваць знайсці 
якую-небудзь падпрацоўку, 
хоць у нас гэта і складана, 
асабліва тады, калі табе ўжо 
57 гадоў. Магчыма, дашлю ліст 
брату, які жыве ў Казахстане і 
нармальна там уладкаваўся. 
Можа, і нам што падкіне, ён у 
нас харошы... 

Выжывем! Наша Ірынка 
ўжо разважае, як дарослая, 
хаця толькі ў школу зараз пой-
дзе. “А, мама, будзем варыць 
і есці адзін суп, тады і грошай 
хопіць”, — кажа яна.

БаРЫс вЫРвІЧ

цяперашні крызіс 
асабліва балюча 
б’е па прыёмным 
і апякунскім 
сем’ям.  Прых-
одзіцца прасіць 
дапамогі ў добрых 
людзей

ць, па беларускіх мерках, і не 
хочуць назапашваць цукар і 
алей або стаяць у чэргах за до-
ларам, ці хвалявацца за свае 
ашчаджэнні.

Сам Сяргей зараз жыве на 
ўскрайку Нью-Ёрка — здымае 
двухпакаёўку за 550 долараў. 
У Мінску арэнда нармальнай 
двухпакаёўкі абыходзіцца 
каля 400 долараў. Ён таксама 
прайшоў кругі эмігранцкага 
пекла, пакуль атрымаў ле-
галізацыю. З дзвюма сотнямі 
долараў у кішэні сышоў з са-
малёта, некалькі месяцаў спаў 
з сябрам на адным ложку, упо-
тай ад гаспадароў, у якіх той 
арандаваў пакой. Працаваў 
па чужых дакументах, быў афі-
цыянтам, памочнікам кухара, 
касірам.

Галоўнае, калі хочаш жыць 
у Амерыцы, — здолець туды 
патрапіць.

“яны нармальна 
зарабляюць, па 

беларускіх мерках. 
яны проста не хочуць 

назапашваць цукар і алей 
або стаяць у чэргах за 

доларам”.

ПРа слоДыч сваБоДы
Палітолаг Андрэй Ягораў 

зазначае, што для беларусаў 
вобраз захаду становіцца 
больш прывабным.

— Больш за палову нашых 
суайчыннікаў думаюць, што ў 
краінах Захаду жыццё лепшае, 
— дзеліцца ён сваімі думкамі. 
— І вось што яны маюць на 
ўвазе: у паняцце “якасць жыц-
ця” людзі ўкладваюць каштоў-
насці, звязаныя з палітычнымі 
правамі, магчымасцямі са-
марэалізацыі, свабодай. Сюды 
трапляюць асабістыя і экана-
мічныя паняцці.

Слодыч свабоды Сяргей 
Вуда дэманструе, як кажуць, 
на пальцах.

— Можна амерыканскі 
сцяг спаліць на плошчы, і ні-
кому за гэта нічога не будзе. 
Разумееш? — гаворыць ён. 
— Я ведаю, што магу пайсці 
на Таймсквер спаліць Каран, 
Біблію і Тору, і мне таксама за 
гэта нічога не будзе. Тут зако-
ны такія. Свабодна тут таксама 
ў тым плане, што я ведаю: ніякі 
паліцэйскі не прыйдзе і не за-
бярэ мяне куды-небудзь...

таЦЦЯна БуБЛІКава

“будЗем есці 
  адЗін суП…”

ліст-“анекдот” разаслаў сваім падначале-
ным намеснік начальніка па ідэалагічнай 
працы завода «Палімір» с.К.Брыкун.

Штатны ідэолаг патрабуе ад начальнікаў служ-
баў, вытворчасцей, цэхаў і аддзелаў атрымаць 
пад роспіс і прымусова распаўсюдзіць сярод ра-
ботнікаў квіткі грашова-рэчавай латарэі «Прыд-
звінне».

Копію ліста даслаў charter97.org адзін з чытачоў. 
Варта адзначыць, што такая практыка распаўсюджа-
на ў сучаснай Беларусі.

а калі не будуць 
браць, то  
адклюЧым ГаЗ

нягледзячы на існаванне 
ў Беларусі тайных ад-
міністратыўных забарон 
паводле палітычных 
прыкмет незалежныя 
музыкі знаходзяць выхад 
на гледача.

На пачатку сакавіка Байнэт 
скаланула копія "Спіса дзея-
чаў мастацтва і творчых калек-
тываў". Паведамлялася, што 
нібыта ўсе, хто пералічаны ў 
гэтым “дакуменце” без выхад-
ных даных і подпісаў, павінны 
быць аддадзены анафеме.

Беларускую музыку ў спісе 
прадстаўляюць гурты "Ляпіс 
Трубяцкой", "Палац", "Крама", 
"N.R.M.", "Нэйра-Дзюбель", 
"Крамбамбуля", “Naka” і Змі-
цер Вайцюшкевіч. Усе яны 
выказалі пратэст супраць 
рэпрэсій з боку ўлад Беларусі, 
накіраваных на прадстаўнікоў 
апазіцыі і грамадзянскай су-
польнасці пасля прэзідэнцкіх 
выбараў-2010.

Ужо на наступны дзень 
Міністэрства інфармацыі 
абвергла існаванне “дакумен-
та”: так, кіраўнік міністэрства 
Алег Праляскоўскі назваў 
"чорны спіс" "бессаромнай 
правакацыяй" і “гнюснай 
фальшыўкай". Аднак супра-
цоўнікі радыёстанцый, газет 
і тэлеканалаў у неафіцыйных 
размовах пацвярджаюць існа-
ванне спіса. Песні гуртоў ужо 
не гучаць у эфіры ФМ-стан-
цый, а ў сакавіку — красавіку 
з-за чорнага спіса было адме-
нена прынамсі сем канцэртаў.

Нагадаем, што з 2005 па 
2007 год у Беларусі ўжо існа-
валі “чорныя спісы”, якія заба-
ранялі публічную дзейнасць 
найбольш вядомых рок-гуртоў 
на чале з "N.R.M.", "Крамай", 
"Палацам", "Нэйра-Дзюбелем". 
Тады таксама ніхто не бачыў 
афіцыйных дакументаў, але, як 
паведаміў карэспандэнту “Тут 
і цяпер” кіраўнік канцэртнага 
агенцтва “Лінія гуку” Уладзімір 
Шаблінскі, адзін з мінскіх чы-
ноўнікаў апраўдваўся перад ім, 
паказваючы “чорны спіс”. Му-
зычная блакада цягнулася да 
таго часу, пакуль забароненыя 
музыкі не схадзілі на прыём да 
Праляскоўскага, тагачаснага 
галоўнага ідэолага краіны. 

Цяперашнюю забарону 
непажаданыя для ўлад музы-
кі ўспрынялі як дэжавю, зра-
біўшы высновы з папярэдняй 
“блакады”. 

“Ты не чаКай —  
чаКанне ДасТала!”

Гэтак, 11 чэрвеня на хута-
ры “Шаблі”, што на Валожын-
шчыне, адбыўся музычны 
фестываль пад адкрытым 
небам “На траве”. Хэдлайне-
рамі оўпэн-эйра сталі фігу-
ранты чорнага спіса -- гурт 
"Крамбамбуля”.

Нагадаем, што пасля адме-
ны канцэрта ў сталіцы ў сакаві-
ку гурт пайшоў на хітрасць, 
пачаўшы анансаваць наступ-
ныя выступы ў Мінску, Гродне 
і Брэсце пад шыльдай “Лявон 
Вольскі”. Мясцовыя ўлады, 
спасылаючыся на адсутнас-
ць у чорным спісе прозвішча 
Вольскага, нават уклалі ўлас-
ныя грошы ў выраб рэклам-
ных афіш.

Першапачаткова “Канцэрт 
на траве” мусіў адбыцца 28 
траўня, але літаральна за два 
дні да анансаванага канцэр-
та арганізатары паведамілі, 
што "ў сувязі з вялікай коль-
касцю прададзеных квіткоў 
на канцэрт узнікла неабход-
насць дадатковага ўзгаднен-
ня правядзення мерапры-
емства з мясцовымі ўладамі". 
Многія дапусцілі, што такім 
чынам на фэсце, які даволі 
шырока анансаваўся на са-
мых папулярных інтэрнэт-
рэсурсах, можна паставіць 
крыж. Аднак, як паведаміў 
“Тут і цяпер” арганізатар ме-
рапрыемства і ўладальнік аг-
расядзібы “Шаблі” Уладзімір 
Шаблінскі, “усе неабходныя 

ўзгадненні ад мясцовых улад 
атрыманы. Канцэрт адбыўся 
ў адпаведнасці з усімі патра-
баваннямі масавага мерап-
рыемства”.

І сапраўды, у надзвычай 
відарысным месцы пад Ва-
ложынам, роўна аддаленым 
ад Мінска і Вільні, усё было 
арганізавана згодна з правіла-
мі правядзення масавых 
мерапрыемстваў. Ветлівыя 
валожынскія міліцыянты да-
памагалі запаркаваць машыну 
на імправізаванай стаянцы ў 
полі. На тэрыторыі аграсяд-
зібы дзяжурылі медыкі і МН-
Снікі. На сцэне ж уладарыла 
забароненая “Крамбамбуля” 
на чале з Лявонам Вольскім. 
Публіка, якую нехта жартаўлі-
ва назваў “пятакалоннай”, уяў-
ляла сабой суквецце паліты-
каў, грамадскіх і культурных 
дзеячаў. Даведзеныя Вольскім 
і К. да экстазу, людзі скандзіра-
валі “Жыве Беларусь!”, стра-
саючы наваколле прыпевам з 
неўміручай NRMаўскай “Тры 
чарапахі”: “Ты не чакай — ча-
канне дастала!”

“мы ЗаБаРонены на 
РаДЗіме. і мы не Баімся 
Таньчыць!”

Выглядае, што са 
з’яўленнем сёлетняга чорнага 
спіса музыкі не толькі не прай-
гралі, але і атрымалі пэўныя 
дывідэнды. Тая ж “Крамбам-
буля” гэтымі днямі выпраўля-
ецца з турам у Нямеччыну, каб 
прэзентаваць новую прагра-

му на песні народаў Еўропы. 
Прычым, як распавяла “Тут і 
цяпер” менеджар гурта Ганна 
Вольская, пазіцыянуюць сябе 
музыкі менавіта як забароне-
ны гурт. “Мы з чарнобыльскай 
зоны. Мы з чорнай дзіркі на 
мапе, вядомай як апошняя 
дыктатура ў Еўропе. Мы за-
баронены на радзіме. І мы не 
баімся таньчыць!” — гэткае 
пасланне гучыць у ангельска-
моўным рэкламным роліку 
гурта.

Адмыслоўцы кажуць, што 
пасля канчатковай забароны 
ў Беларусі ў Расіі вырасла па-
пулярнасць “Ляпіса Трубяцко-
га”. 

Яшчэ адзін музыка з чорна-
га спіса Зміцер Вайцюшкевіч, 
які актыўна ўдзельнічаў у кам-
паніі кандыдата ў прэзідэнты 
Уладзіміра Някляева «Гавары 
праўду», на пачатку чэрвеня 
даў два канцэрты ў сталічным 
Палацы ветэранаў. Цікава, 
што выступы адбыліся пад 
дыпламатычным “прыкрыц-
цём” у рамках дзён культуры 
Швецыі ў Беларусі. Квіткі на 
іх не прадаваліся, але распаў-
сюджваліся праз шведскую 
амбасаду. Дарэчы, і прэзента-
ваў Вайцюшкевіч свой новы 
альбом на вершы шведскіх па-
этаў. Відавочна, што без швед-
скай падтрымкі гэтыя выступы 
не адбыліся б. А так улады, як 
бачна, не пажадалі ўчыняць 
скандал, які мог набыць статус 
міжнароднага.

Думаецца, што міжнарод-
ныя паездкі і праекты ў пэў-
най ступені кампенсуюць і 
фінансавыя страты музыкаў-
“чорнаспісачнікаў”. Гэтак, калі 
раней той жа Вайцюшкевіч 
атрымліваў па 14 мільёнаў 
аўтарскіх ганарараў за прайг-
раванне сваіх песень у эфіры 
ў год, то цяпер — 9 тысяч за 
месяц. То бок аўтарскія адлі-
чэнні скараціліся больш чым у 
100 разоў!

“Калі дарослыя дзядзькі хо-
чуць гуляцца ў дзіцячыя гуль-
ні, то хай ім будзе весялей. Я 
жыў і пражыву без іх, як бе-
лавежскі зубр у аднайменнай 
песні”, — адзначае спявак.

МІхась дэМсКІ

дывідэнды  
“ЧорнасПісаЧнікаў”

І  чорны  спіс  можа  прыносіць  прыбытак

Беларусь працягвае паліць з 
гарматы па вераб’ях: 11 чэрвеня 
2011 года пачала дзейнічаць 
пастанова саўміна, якая літаральна 
перакрыла кісларод дробным 
бізнесоўцам з Гарадзенскай і 
Берасцейскай абласцей. 

Незалежныя эканамісты прагназуюць, 
што прынятыя дзяржавай меры па “ста-
білізацыі эканамічнай сітуацыі” дадуць 
цалкам адваротны эфект, а менавіта — 
выклікаюць дэфіцыт тавараў.

12 чэрвеня стаў відавочным першы 
эфект новай пастановы: на пункце мытнага 
кантролю Брузгі (Гродна) утварылася за-
бастоўка, удзел у якой узялі больш за 200 
чалавек. 22 чалавекі былі затрыманы, 15 з 
іх атрымалі адміністратыўныя штрафы.

“Меры па абароне спажывецкага рын-
ку” — такая інтэрпрэтацыя пастановы 
ідзе з боку Савета Міністраў. Але сут-
насць абароны зводзіцца да таго, каб не 
толькі тавары “ўцякалі” за мяжу, але і люд-
зі засталіся амаль што невыязнымі.

ЗаХоДняя мяжа цяПеР на ЗамКу
Нагадаем, што, паводле пастановы, 

“вываз фізічнымі асобамі з Беларусі за 
межы Мытнага саюза тавараў звыш уста-
ноўленых норм дапускаецца пры ўмове 
выплаты спецыяльнага збору ў памеры 
двухразовай сярэдняй цаны вызначаных 
тавараў”. Але каму і як плаціць гэты збор?

Раман У. з Гродна мае беларускае гра-
мадзянства і від на жыхарства ў Літве, пра-
цуе рэпетытарам у Друскінінкаі. Некалькі 
разоў на тыдзень ён едзе з дому (вёска 
Парэчча) сем кіламетраў да літоўскай мяжы 
на сваім аўто. З увядзеннем новай пастано-
вы Раману, які мае рабочую літоўскую візу, 
прыйшлося нанова прадумваць лагістыку. 
Зараз ён паркуе машыну каля мытні, дастае 
з багажніка ровар і ўжо на ім пераадольвае 
астатні шлях да Друскінінкая...

“Цяпер кожны раз, едучы ў Літву, мне 
трэба дэклараваць паліва. Няважна, коль-
кі яго ў мяне — 1 літр або 50. Рабіць гэта 
на тым пункце кантролю, дзе я звычайна 
езджу, немагчыма — там адсутнічае мыт-
ны аўтамабільны кантроль, і дэкларацыі 
не афармляюць. Плаціць збор трэба ехаць 
у Гродна, а там кажуць, што не працуюць з 
фізічнымі асобамі — толькі з гаспадарчы-
мі суб’ектамі”, — распавядае Раман. 

Паводзіны дзяржавы нелагічныя: 
новая пастанова павінна даць ёй маг-
чымасць зарабляць грошы на дробных 
чаўнаках, а яна фактычна адмаўляецца іх 
прымаць …

не БуДЗе чэРГаЎ на мяжы?
У стаўшай “знакамітай” пастанове гаво-

рыццца: з поўным бакам цяпер можна ез-

дзіць не часцей як 1 раз у 5 дзён, прычым 
гэтыя 5 дзён пачынаюць адлічвацца з мо-
манту зацвярджэння пастановы. 

У сеціве, а менавіта на гарадзенскіх 
форумах і блогу S13.ru, частка грамад-
зян павольна ўздыхае: хутка знікнуць 
вялікія чэргі на мяжы і “салярачнікі” пе-
растануць перашкаджаць “простым гра-
мадзянам” ездзіць на вакацыі ў Польшчу. 
Параўнайце самі: дызельнае паліва ў Бе-
ларусі каштуе 0,624 еўра, у Польшчы — 5 
злотых, што ў пераліку выходзіць каля 
1,3 еўра.

Але “простых” беларусаў у Гродне 
няшмат — так ці інакш, але “саляркай” і 
іншымі таварамі прыгандлёўвала шмат 
людзей. Для іх такі невялікі легальны біз-
нес быў важным дадаткам да асноўнай 
працы, пераважна ў дзяржструктурах.

Чэргаў і сапраўды становіцца менш 
— дзякуючы пастанове абмежаваны не 
толькі вываз тавараў (раз у 5 дзён), але і 
свабодны выезд саміх беларусаў за мяжу.

ЗвяРТайцеся  
Да асТРолаГаЎ

Гродна падзялілася на дзве часткі — 
на тых, хто падтрымлівае пастанову, і тых, 
хто будзе рэальна з-за яе пакутаваць. Не 
сакрэт, што за кошт гандлю Гродна і Брэст 
сталі эканамічна больш моцнымі рэгіёнамі, 
чым Віцебск і Магілёў. Але часы мяняюцца.

“Літаральна ўсю краіну падзялілі на 
дзве часткі: стварылі несправядлівыя 
ўмовы для гаспадарчых суб’ектаў Заход-
няй і Усходняй Беларусі. Расійская мяжа 
адкрыта, і гандаль там працягваецца. Ры-
нак вельмі хутка рэагуе на такія пастано-
вы. Зараз усходнія вобласці, у тым ліку і 
Мінск, адразу пачнуць багацець, а заход-
нюю частку паставяць на калені”, — ка-
ментуе Анатоль Шумчанка, лідар грамад-
скага аб’яднання «Перспектыва». 

Незалежныя эканамісты адзначаюць, 
што новая пастанова з’яўляецца вельмі 
супярэчлівым дакументам, які цалкам 
канфліктуе з мінулагоднім Указам № 477, 
што стымуляваў экспарт беларускай пра-
дукцыі. Тады для прадпрымальнікаў былі 
створаны адносна цёплыя ўмовы для па-
межнага гандлю. Цяперашняя пастанова 
ў такім выпадку звязана з маштабным дэ-
фіцытам на ўнутраным рынку. 

“Сітуацыя вельмі нагадвае тую, што 
была 25 гадоў назад, калі існавалі абме-
жаванні, дэфіцыт і візітныя карткі спа-
жыўцоў”, — распавядае правазнаўца і 
эканаміст Сяргей Балыкін. — Чаўнакi, якія 
гандлююць у Польшчы, істотна не ўплы-
ваюць на змены курса і ніякім чынам не 
падрываюць сітуацыю ў краіне. А значы-
ць, гэтая пастанова не прынясе станоўча-
га эканамічнага эфекту. Такое адчуванне, 
што дзяржава проста знайшла вінаватага, 
якім якраз і сталі дробныя гандляры”.

Чым больш абмежаванняў, тым больш 
верагоднасць недахопу тавараў, тлума-
чыць С.Балыкін: “Наша эканамічная ма-
дэль перажывае крызіс, таму што разлі-
чана не на заробак, а на выпампоўванне 
рэсурсаў і грошай з Расіі: па некаторых 
разлiках, да 50% валавога ўнутранага пра-
дукта існуе за кошт расійскіх датацый”.

“Такая пастанова не з’явілася б, калі б 
не было пагрозы дэфіцыту. Насамрэч, на-
вошта абмяжоўваць вываз, калі на скла-
дах краіны хапае тавараў? Таму, відаць, 
унутраныя запасы на ладан дыхаюць”, — 
кажа А.Шумчанка.

Цяжка сказаць, наколькі доўгатэрмі-
новай будзе гэтая пастанова. Пры цяпе-
рашнім раскладзе нават эксперты баяцца 
нешта прадказваць. Наконт высвятлення 
больш дакладных прагнозаў наконт бу-
дучыні краіны эканамісты параілі звяр-
нуцца да астролагаў. 

МаРта ПаЛаньсКа

куды ЗавядЗе ЧаўноЧны Шлях

Бензін – гэта ўжо зусім не смешна

у дзень пачатку суда над 
андрэем Пачобутам каля 
будынка гродзенскага суда 
мы сустрэлі фігурантаў 
аналагічнай крымінальнай 
справы 9-гадовай даўніны 
— міколу маркевіча і Паўла 
мажэйку. акрамя іх пра 
чаканні ад гэтага судовага 
працэсу прэс-служба Баж 
пагутарыла з кіраўнікамі Баж 
жаннай літвіной і андрэем 
Бастунцом, якія таксама былі 
ў Гродне 14 чэрвеня.

Старшыня ГА «БАЖ» Жанна 
Літвіна пераканана, што кожны 
сумленны чалавек у нашай краіне 
праяўляе салідарнасць з Андрэем 
Пачобутам: «Тое, што тут, каля суда, 
няма тысяч людзей, напэўна, мож-
на зразумець — працоўны дзень, 
не кожны змог даехаць… Але сам 
гэты працэс вельмі гучны. Абсалют-
на зразумела, што ён палітычны, і, 
спадзяюся, наша прысутнасць тут 
таксама важная. Карпаратыўная салі-
дарнасць сёння — гэта той фактар, які, 
хочацца спадзявацца, паўздзейнічае на 
прыняцце рашэння».

Намеснік старшыні ГА «БАЖ» Андрэй 
Бастунец упэўнены, што такія гучныя 
справы павінны разбірацца на адкрытых 
судовых пасяджэннях. Ён лічыць, што за-
крытыя слуханні выклічуць яшчэ больш 
пытанняў да гэтай справы, чым было 
дагэтуль: «Мы бачым, што зноў пасля 
прэзідэнцкіх выбараў узбуджаецца кры-
мінальная справа, прычым не па скарзе 
быццам бы абражанай асобы, — каля яе 
“вытокаў” стаіць КДБ… Самае прыкрае, 
што гэтым разам у якасці меры стрыман-
ня для журналіста было абрана ўтрыман-
не пад вартай. Гэта сведчыць, што стаў-

ленне да Андрэя Пачобута яшчэ больш 
жорсткае, чым раней у справах з удзелам 
журналістаў. На жаль, гэта не дае падстаў 
для аптымізму ў прагнозах наконт таго, 
чым гэты суд скончыцца».

Былы галоўны рэдактар закрытай ула-
дамі газеты «Пагоня» Мікалай Маркевіч, 
асуджаны ў чэрвені 2002 года на 2,5 года 
абмежавання волі за паклёп на кіраўніка 
дзяржавы, лічыць, што праз амаль 10 га-
доў улада «зноў наступае на тыя ж граб-
лі».

«Улада ўжо некалькі разоў наступіла 
на адны і тыя ж граблі, але па-ранейшаму 
не засвоіла правіла, што нельга ваяваць 
з журналістамі. Нельга ваяваць са свабо-
дай слова, нельга ваяваць з вольнасцю 
думкі. Гэта тое, што з’яўляецца натураль-

ным набыткам і самым вялікім да-
сягненнем цывілізацыі. Разумная 
ўлада шукае шляхі партнёрства для 
працы — дзеля радзімы, дзеля краі-
ны, дзеля народа — з усімі прад-
стаўнікамі гэтага народа, у тым ліку 
з журналістамі. Дурная ўлада, якая 
не разумее, куды весці краіну, будзе 
займацца такімі працэсамі. Я лічу, 
што гэты працэс — проста дзікун-
ская ганьба для ўсёй беларускай 
нацыі, усёй дзяржавы і грамадства. 
І чым раней “спрытныя” пракуро-
ры, КДБісты зразумеюць, што не 
Пачобут і не журналісты ўвогуле 
з’яўляюцца “ворагамі народа”, а ме-
навіта яны сваімі дзеяннямі шкодзя-
ць народу, тым лепш будзе для нас 
усіх».

Журналіст закрытай газеты «Па-
гоня» Павел Мажэйка, асуджаны ў 
чэрвені 2002 года на 2 гады абме-
жавання волі за паклёп на кіраўніка 
дзяржавы, канстатуе пагаршэнне 
сітуацыі ў параўнанні з падзеямі 
амаль 10-гадовай даўнасці.

«Што тычыцца працэсу, удзель-
нікамі якога 10 гадоў назад былі мы 
з Міколам Маркевічам, то там усё ж 
мы адчувалі велізарную падтрымку 
людзей і бачылі зусім іншыя павод-

зіны ўлад, для якіх тады гэта было ўпер-
шыню. Сёння яны ўжо прадбачылі, што 
можа быць, і таму зрабілі гэты працэс за-
крытым — дзеля таго, каб Андрэй Пачо-
бут не змог публічна давесці сваю праў-
ду. У той жа час так будзе значна прасцей 
схаваць судовыя фальсіфікацыі…

Чым больш часу мінае ад моманту ат-
рымання тэрміну і “адсідкі”, тым больш я 
не разумею тых людзей, якія кажуць, што 
турма — гэта нейкі “ўніверсітэт”. Гэта лух-
та! Гэта тое, што зневажае чалавека, гэта 
абсалютнае бяспраўе! Адзінае, у чым я не 
сумняваюся датычна Пачобута: ён пройд-
зе праз гэта з гонарам, і гэта ніякім чынам 
не паўплывае на яго пазіцыю. І гэта самае 
важнае ў сённяшняй сітуацыі».

ПРэс-сЛуЖБа Га «БаЖ»

Ганьба для дЗяржавы


